
ᑐᓴᒐᒃᓴᑦ ᐸᐅᒃᑑᑎᒃᑯᓐᓂ
ᐅᖅᑰᓇᖅᓯᔪᑯᓘᒋᕗᖅ ᐊᐅᔭᖅ, ᐊᒻᒪᓗ ᐊᐅᔭᐅᓕᕐᒥᑎᓪᓗᒍ, 
ᓄᑕᕐᒥᒃ ᑎᑎᕋᖅᓯᒪᔪᖅᑕᖃᓕᕆᕗᖅᑕᐅᖅ ᓱᓕᖅᐱᑕ. 
ᐊᐅᔭᖅ ᓱᒃᑲᐃᓐᓂᖅᓴᐅᓲᖑᒐᓗᐊᖅᑎᓪᓗᒍ ᐅᕙᑦᑎᓐᓄᑦ 
ᐊᕐᕌᒍᒥ, ᑕᒫᓂᓕ ᑭᓯᐊᓂ ᐊᕐᕌᒍᒥ ᐊᐅᔭᐅᔪᖅ 
ᐱᓕᕆᐊᒃᓴᓕᑲᓪᓚᒻᒪᕆᐊᓘᓯᒪᕗᒍᑦ! ᔫᓕᐅᓕᓵᖅᑐᖅ 
ᒪᑐᔭᐅᔪᖃᓚᐅᖅᐳᖅ ᑲᓇᑕᒥ ᑭᒡᓕᓯᓂᐊᖅᑎᖏᑦ 
ᐊᓯᐅᓯᒪᔪᓄᑦ ᐃᓄᐊᖅᑕᐅᓯᒪᔪᓄᓪᓗ ᓄᓇᖃᖅᑳᖅᓯᒪᔪᑦ 
ᐊᕐᓇᐃᑦ ᓂᕕᐊᖅᓯᐊᓪᓗ, ᐃᓱᐊᓂᓗ ᑕᕝᕙᓂ ᐱᕙᓪᓕᐊᔪᓂᑦ 
ᑕᑯᔪᓐᓇᕐᓂᐊᖅᑐᑎᑦ ᐃᓱᒪᒃᓴᖅᓯᐅᕈᑎᒋᓯᒪᔭᑦᑎᓐᓂ 
ᐱᒻᒪᕆᐅᔪᒥᒃ ᑕᒪᔅᓱᒥᖓ ᐊᑐᖅᑕᐅᓚᐅᖅᑐᒥᒃ. 
ᑮᓇᐅᔭᖅᑖᖅᑎᑕᐅᓚᐅᕆᕗᒍᑦ ᒪᑭᒪᔪᓐᓇᖅᑐᒥᒃ−
ᐱᔭᓪᓕᐊᒍᑎᖃᕐᓂᕐᒧᑦ ᑮᓇᐅᔭᖃᕐᕕᖓᓂ ᐊᒻᒪᓗ 
ᐊᕐᓇᐅᓂᖏᓐᓄᑦ ᐋᓐᓂᖅᑎᕆᔭᐅᕙᑦᑐᑦ ᐱᓕᕆᐊᖓᓂᒃ, 
ᐱᓕᕆᐊᖅ ᐊᐅᓚᓂᖃᕐᓂᐊᖅᑐᖅ 2019−ᒥ ᑎᑭᓪᓗᒍ 
2023-ᒧᑦ ᑕᐃᔭᐅᔪᖅ ᓴᙵᑦᑎᓪᓗᒋᑦ ᐃᓄᐃᑦ ᐊᕐᓇᖏᑦ − 
ᐃᖅᑲᓇᐃᔭᖃᑎᒌᓐᓂᖅ ᒪᑭᒪᕚᓪᓕᓕᕈᓐᓇᖁᓪᓗᑕ.

ᖁᔭᓐᓇᒦᒃ/ᓇᑯᕐᒦᒃ/ᒪ’ᓇ/ᖁᐊᓇ

ᐅᓪᓗᖅᓯᐅᑎᓄᑦ ᓇᓗᓇᐃᒃᑯᓯᕐᓗᒋᑦ
ᐋᒡᒑᓯ 9: ᓄᓇᕐᔪᐊᕐᒥ ᐅᓪᓗᖓ ᓄᓇᖃᖅᑳᖅᓯᒪᔪᐃᑦ ᐃᓄᐃᑦ

ᐊᒃᑑᕝᕙ: ᐊᕐᓇᐃᑦ ᐊᑐᖃᑦᑕᓚᐅᖅᓯᒪᔭᖏᑦ ᐃᖅᑲᐅᒪᒋᔭᐅᓪᓗᑎᑦ 
ᑕᖅᑭᖓ

ᐊᒃᑑᕝᕙ 11: ᓄᓇᕐᔪᐊᕐᒥ ᐅᓪᓗᖓ ᓂᕕᐊᖅᓯᐊᑉ

ᐊᒃᑑᕝᕙ 18: ᐃᓄᑉ ᐅᓪᓗᖓ

ᐊᒃᑐᕝᕙ 3-6: ᐃᓄᐃᑦ ᖃᐅᔨᓴᕐᓂᖏᑦ ᑲᑎᒪᕕᔾᔪᐊᕐᓂᖅ 
(ᒪᓐᑐᕆᐊᓪ)

ᑭᒃᑰᓂᑦᑎᓐᓂ
ᐸᐅᑦᑑᑎᒃᑯᑦ ᑲᓇᑕᒥ ᑭᒡᒐᖅᑐᐃᔨᐅᕗᑦ ᐃᓄᓐᓄᑦ 
ᐊᕐᓇᓄᑦ ᑲᓇᑕᒥ. ᐅᔾᔨᕈᓱᑦᑎᑦᑎᕙᑉᐳᒍᑦ 
ᐱᑕᖃᕆᐊᖃᖅᑐᓂ ᐊᕐᓇᓄᑦ ᐃᓄᓐᓄᑦ, 
ᓂᓪᓕᐊᔨᐅᕗᒍᑦ ᑕᐃᒪᐃᓪᓗᐊᑎᑦᑎᓂᕐᒥᑦ 
ᐃᓄᓕᕆᓂᕐᒥᓪᓗ ᐱᐅᓯᕚᓪᓕᑎᑦᑎᓇᓱᐊᕐᓂᕐᒥᑦ, 
ᐊᔭᐅᖅᑐᐃᓪᓗᑕᓗ ᐃᓄᓐᓂ ᐊᕐᓇᓂᑦ 
ᐱᖃᑕᐅᑎᑦᑎᖃᑦᑕᖁᔨᓪᓗᑕ ᓄᓇᓕᓐᓂᑦ, 
ᐊᕕᑦᑐᖅᓯᒪᔪᓂᑦ ᐅᑭᐅᖅᑕᖅᑐᒥ ᑲᓇᑕᒥᓗ.

ᑭᓲᒻᒪᑦ ᓱᓕᖅᐱᑕ
ᓱᓕᖅᐱᑕ ᑐᑭᖃᖅᑐᖅ “ᖃᓄᐃᓘᓕᕐᒪᖔᑦᑕ.” 
ᓱᓕᖅᐱᑕ ᐅᖃᓕᒫᒐᐅᔪᑦ ᐅᓪᓗᒥᒧᑦ 
ᐅᓂᒃᑳᖃᖅᑕᖅᑐᑦ ᖃᓄᐃᓘᕐᓕᕐᓂᑎᓐᓂ 
ᖃᓄᐃᑦᑐᖃᓚᕐᒪᖔᓪᓗ.

ᖃᐅᔨᒋᐊᕆᔅᓯ ᐅᕙᑦᑎᓐᓄᑦ
pauktuutit.ca
info@pauktuutit.ca

1 Nicholas Street, Suite 520
Ottawa, ON K1N 7B7
T: 613-238-3977 or 800-667-0749

ᑐᓴᕆᐊᖅᑎᑦᑎᒍᑎᖏᑦ ᕇᐱᑲᑉ
ᑭᖑᓂᐊᒍᑦ 
ᐱᓕᕆᐊᒃᓴᖃᕈᓘᔭᖅᑐᒻᒪᕆᐅᓚᐅᖅᑎᓪᓗᒋᑦ 
ᓄᓇᕐᔪᐊᒥ ᓄᓇᓕᕐᔪᐊᑦ ᑭᒡᓕᓯᓂᐊᖅᑎᖏᑦ 
ᓂᐅ ᔪᐊᒃᒥ ᐊᕐᓇᐃᑦ ᐱᓪᓗᒋᑦ 
ᒫᑦᓯᒥ, ᐅᑎᓕᓚᐅᕆᕗᖓ ᐋᑐᕚᒧᑦ 
ᐄᐳᕈᓪ 3-ᖑᑎᓪᓗᒍ ᐃᓄᐃᑦ ᑕᐱᕇᑦ 
ᑲᓇᑕᒥ ᐃᓄᐃᑦ ᒐᕙᒪᑐᖃᒃᑯᑦ 
ᐱᓕᕆᖃᑎᒌᖏᑕ ᑲᑎᒪᔨᕋᓛᖏᑦ 
ᓯᕗᓕᖅᑎᖏᑦ ᑲᑎᒪᖃᑎᖃᖅᑐᑎᑦ ᑲᓇᑕᑉ 
ᓯᕗᓕᖅᑎᕐᔪᐊᖓᓂᒃ ᓴᒃᑯᐃᓚᐅᖅᓯᒪᓪᓗᑕ 
ᑲᓇᑕᒥ ᐃᓄᐃᑦ ᐃᒡᓗᓕᕆᓂᕐᒧᑦ 
ᖃᓄᖅᑑᕈᑎᒥᒃ. ᓯᕗᒧᐊᒃᑐᑕ, 
ᖃᓄᖅᑑᕈᑎᐅᒧᖅ ᐱᖃᓯᐅᔾᔨᒐᔭᖅᑐᖅ 
ᐊᕐᓇᐃᑦ ᖃᐅᔨᓴᖅᓯᒪᓂᖏᓐᓂᒃ, 
ᖁᕕᐊᒋᓪᓗᒍᓗ ᑕᒪᓐᓇ ᑕᑯᔭᕆᐊᒃᓴᖅ. 
ᑕᖅᑭᑉ ᐃᓱᐊᓂᓗ ᑲᓇᑕᒥ 
ᐊᐅᓪᓚᓕᓚᐅᖅᓯᒪᒋᕗᖓ ᐊᓯᐊᓄᑦ 

ᑲᑎᒪᔭᖅᑐᖃᑕᐅᓪᓗᖓ ᓄᓇᕐᔪᐊᒥ ᓄᓇᓕᕐᔪᐊᑦ ᑲᑎᒪᔨᖏᑦ 
ᓂᐅ ᔪᐊᒃ ᓄᓇᓕᐸᐅᔭᖓᓂᒃ, ᑕᕝᕙᓂᓕ 18−ᖓᓐᓂ ᓄᓇᕐᔪᐊᒥ 
ᓄᓇᓕᕐᔪᐊᑦ ᑲᑎᒪᔨᕇᓐᓇᓂᐊᖅᑕᖏᑦ ᓄᓇᖃᖅᑳᖅᓯᒪᔪᓕᕆᓂᕐᒧᑦ. 
ᐃᓚᐅᖃᑕᐅᔪᓐᓇᓚᐅᖅᑐᖓᓗ ᐱᖓᓱᐃᓕᖅᑲᖓᔪᓂᒃ 
ᐱᓕᕆᔩᑦ ᑲᑎᒪᔨᕋᓛᖏᓐᓄᑦ ᐋᓐᓂᑎᖅᑕᐅᖃᑦᑕᕐᓂᖏᓐᓂᒃ 
ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ, ᐅᓂᒃᑳᓚᐅᖅᑐᖓ 
ᐋᓐᓂᐊᖅᑕᐃᓕᒪᔪᓕᕆᔭᐅᓂᖏᑦ ᐃᓄᐃᑦ ᐊᕐᓇᐃᑦ ᐊᒻᒪᓗ 
ᐱᒻᒪᕆᐅᓂᖓᓂᒃ ᐱᖅᑯᓯᑐᖃᒃᑯᑦ ᐃᕐᓂᓱᒃᓰᓂᑉ.

ᑕᖅᑭᐅᕋᑖᓚᐅᖅᑐᓂᒃ, ᐊᒥᓱᓂᒃ ᑲᑎᒪᔨᓂᒃ 
ᐃᓚᐅᖃᑕᐅᔪᖃᖅᐸᓚᐅᕐᒥᔪᖅ ᑲᑎᒪᔪᖃᖅᑎᓪᓗᒍ ᑭᒡᒐᖅᑐᐃᓪᓗᑎᑦ 
ᐅᕙᓐᓂᒃ ᐊᒻᒪᓗ ᐸᐅᒃᑑᑎᒃᑯᓐᓂᒃ. ᐄᐳᕈᓪ 9−ᖑᑎᓪᓗᒍ, ᐊᓃᑕ 
ᐳᒃᑭᐊᖅ, ᑲᑎᒪᔨᐅᖃᑕᐅᔪᖅ ᑭᒡᒐᖅᑐᐃᔪᖅ ᐅᑭᐅᖅᑕᖅᑐᑉ 
ᐱᖓᓐᓇᖓᓂᒃ, ᐅᖃᐅᓯᖃᓚᐅᖅᑐᖅ ᐊᒃᓱᕈᕐᓇᑐᒃᑰᓲᖑᓂᖏᓐᓂᒃ 
ᐃᓄᐃᑦ ᐃᓐᓇᑐᖃᐃᑦ ᑲᑎᒪᔨᕋᓛᓄᑦ ᐊᕐᓇᐃᑦ ᐱᓪᓗᒋᑦ 
ᐅᓂᒃᑳᖅᑐᓂ. ᐊᓃᑕ ᐅᖃᐅᔾᔨᓚᐅᖅᑐᖅ ᑲᑎᒪᔨᕋᓛᓂᑦ 
ᐱᒻᒪᕆᐅᓂᖏᓐᓂᒃ ᐃᓐᓇᑐᖃᐃᑦ ᓄᓇᓕᑦᑎᓐᓃᖃᑦᑕᕐᓗᑎᑦ 
ᐃᓕᓐᓂᐊᑎᑦᑎᓗᑎᑦ ᒪᒃᑯᒃᑐᖁᑎᑦᑎᓐᓂ ᐊᒻᒪᓗ 
ᓄᓇᓕᒻᒥᐅᑕᐅᔪᓂᒃ, ᐊᑐᖅᑕᐅᕙᓪᓕᐊᓕᕐᓂᖏᑦ 
ᐃᓐᓇᑐᖃᐃᑦ ᓅᑎᖅᑕᐅᓗᑎᑦ ᓄᓇᓕᐸᐅᔭᕐᓄᑦ ᐊᑯᓂᐅᔪᖅ 
ᐸᖅᑭᔭᐅᔭᖅᑐᖅᑐᑎᑦ. ᖃᐅᒻᒥᒐᒥ, ᐄᐳᕈᓪ 10−ᒥ, ᐊᖓᔪᖅᑳᑉ 
ᑐᖏᓕᐊ ᐋᓐ ᑰᓕ ᐅᓂᒃᑳᓚᐅᕐᒥᔪᖅ ᑲᓇᑕ ᒐᕙᒪᖏᑕ 
ᒪᓕᒐᓕᐅᖅᑎᕐᔪᐊᑦ ᒪᓕᒐᓕᐅᖅᑕᒥᓂᖏᓐᓂᒃ ᕿᒥᕐᕈᔩᑦ 
ᑲᑎᒪᔨᕋᓛᖏᑦ ᐃᓄᐃᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ 
ᑕᐃᒪᐃᒍᒪᙱᒃᑲᓗᐊᖅᑎᓪᓗᒋᑦ ᑕᐃᒪᐃᑎᑕᐅᖃᑦᑕᖅᑐᒥᓂᐅᓂᖏᑦ 
ᕿᑐᕐᖏᐅᕈᓐᓇᐃᓕᑎᑕᐅᓯᒪᔪᑦ ᐃᓄᐃᑦ ᑲᓇᑕᒥ. ᐅᓂᒃᑳᖅᑎᓪᓗᒍ, 
ᐋᓐ ᐅᖃᓪᓚᓚᐅᕐᒪᑦ ᐱᒻᒪᕆᐅᓂᖓᓂᒃ ᓄᓇᓕᒻᒦᓪᓗᓂ 
ᐃᕐᓂᓱᖃᑦᑕᓂᕐᒥᒃ (ᐃᕐᓂᓱᒃᓰᓂᖅ) ᐊᒻᒪᓗ ᐱᐅᔪᒥᒃ 
ᐋᓐᓂᐊᖅᑐᓕᕆᔭᐅᔪᓐᓇᙱᓐᓂᖏᓐᓂᒃ ᐅᑭᐅᖅᑕᖅᑐᒥ 
ᐊᑐᕋᒃᓴᓂᒃ. ᐋᓐ ᐃᓚᐅᖃᑕᐅᓚᐅᕐᒥᔪᖅ ᑐᓴᕆᐊᕐᕕᐅᓂᖏᓐᓂᒃ 

ᖃᐅᔨᓴᖅᑐᑎᑦ ᓄᓇᖃᖅᑳᖅᓯᒪᔪᑦ ᐃᖅᑲᖅᑐᐃᓂᓕᕆᓂᖏᑦ ᑲᓇᑕᒥ 
ᐊᒻᒪᓗ ᓄᓇᕐᔪᐊᕐᒥ ᐅᖃᖃᑎᒌᑦᑎᓪᓗᒋᑦ ᒪᐃ 14-ᒥ ᐊᒻᒪᓗ 
15-ᒥ. ᐃᓚᖓᑦ ᓄᑖᖑᓛᖅ ᑲᑎᒪᔨᕗᑦ, ᔨᐅᕆ ᓵᑉ, ᑭᒡᒐᖅᑐᐃᔪᖅ 
ᔭᓗᓇᐃᑉ−ᒥ, ᐃᓚᐅᓚᐅᕐᒥᔪᖅ ᓴᖅᑭᖅᑎᑕᐅᓂᖓᓂᒃ ᑲᓇᑕᒥ 
ᐃᓄᐃᑦ ᓯᓚᑉ ᐊᓯᔾᔨᕐᓂᖓᓄᑦ ᖃᓄᖅᑑᕈᑎ ᔫᓂ 7−ᖑᑎᓪᓗᒍ 
ᐃᓅᕕᒻᒥ. ᐸᐅᒃᑑᑏᑦ, ᐃᓚᒋᔭᐅᓪᓗᓂ ᑖᔅᓱᒧᖓ ᐃᓄᐃᑦ ᑕᐱᕇᑦ 
ᑲᓇᑕᒥ ᐱᓕᕆᔩᑦ ᑲᑎᒪᔨᖏᓐᓄᑦ, ᐃᓚᐅᖃᑕᐅᓚᐅᖅᑐᖅ 
ᐋᖅᑭᒃᓱᐃᖃᑕᐅᓪᓗᑎᑦ ᑖᔅᓱᒥᖓ ᖃᓄᖅᑑᕈᑎᒥ ᐊᒻᒪᓗ 
ᐊᔭᐅᕆᓪᓗᑎᑦ ᐃᓚᐅᖃᑕᐅᖃᑦᑕᕆᐊᖃᕐᓂᖏᓐᓂᒃ ᐊᒻᒪᓗ 
ᐅᖃᖅᓯᒪᓪᓚᑦᑖᖅᑐᓂᒃ ᑭᙴᒪᒋᔭᖏᑦ ᐃᓚᔭᐅᖁᔭᐅᓪᓗᑎᑦ 
ᐃᓄᐃᑦ ᐊᕐᓇᐃᑦ ᐊᒻᒪᓗ ᓱᕈᓰᑦ ᐱᓪᓗᒋᑦ. ᐸᐅᒃᑰᑎᒃᑯᑦ 
ᐊᑐᖁᓯᒪᒋᓪᓗᓂᐅᒃ, ᔨᐅᕆ ᓇᒻᒥᓂᖅᑕᐅᖅ ᐱᖅᑯᓯᑐᖃᖅᑎᒍᑦ 
ᖃᐅᔨᒪᔭᒥᓂᒃ ᐅᖃᐅᓯᖃᕈᓐᓇᑦᑎᐊᓚᐅᕐᒥᔪᖅ ᓴᖅᑭᖅᑎᑕᐅᔪᒧᑦ, 
ᐅᖃᓪᓚᕝᕕᒋᓚᐅᖅᑐᓂᒋᓪᓗ ᑲᑎᒪᔭᖅᑐᖃᑕᐅᓯᒪᔪᑦ.

ᔫᓂ 3-ᖑᑎᓪᓗᒍ, ᐃᓚᐅᖃᑕᐅᓚᐅᕆᕗᖓ ᑲᓇᑕᒥ 
ᑭᒡᓕᓯᓂᐊᖅᑏᑦ ᐊᓯᐅᓯᒪᔪᓄᑦ ᐊᒻᒪᓗ ᐃᓄᐊᖅᑕᐅᓯᒪᔪᓄᑦ 
ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ 
ᒪᑐᒍᑎᖃᖅᑎᑦᑎᑎᓪᓗᒋᑦ, ᐊᒻᒪᓗ ᐃᓚᐅᖃᑕᐅᓪᓗᑎᑦ 
ᖃᑦᑏᓐᓇᑦ ᐊᓯᖏᑦ ᑲᑎᒪᔨᐅᔪᑦ. ᐃᓱᐊᓂ ᐱᕙᓪᓕᐊᔪᓂ 
ᑎᑎᕋᖅᓯᒪᔪᖅᑕᖃᕆᕗᖅ ᐸᐅᒃᑑᑎᒃᑯᑦ ᑭᐅᔾᔪᑎᖏᑦ 
ᐃᓱᓕᓐᓂᖓᓄᑦ ᑭᒡᓕᓂᐊᕐᓂᑉ ᐊᒻᒪᓗ ᖃᓄᐃᑦᑐᓂᒃ 
ᐱᓕᕆᐊᕆᓂᐊᖅᑕᑎᓐᓂᒃ ᐋᖅᑭᒃᓯᒪᔭᑦᑎᓐᓂᒃ ᐅᖃᖅᓯᒪᓪᓗᑎᑦ. 
ᑭᖑᓪᓕᖅᐹᒥ ᐅᓂᒃᑳᓕᐊᑉ ᑭᒡᓕᓯᓂᐊᖅᓯᒪᓂᖏᓐᓄᑦ 
ᓴᖅᑭᑕᐅᓚᐅᖅᑎᓪᓗᒍ, ᖃᐃᖁᔭᐅᓚᐅᕆᕗᖓ ᐃᓚᐅᖃᑕᐅᓗᖓ 
ᐊᓯᐅᓯᒪᔪᓄᑦ ᐊᒻᒪᓗ ᐃᓄᐊᖅᑕᐅᓯᒪᔪᓄᑦ ᓄᓇᖃᖅᑳᖅᓯᒪᔪᑦ 
ᐊᕐᓇᐃᑦ ᓂᕕᐊᖅᓯᐊᓪᓗ ᖃᓄᐃᓕᐅᖅᓯᒪᔭᖏᓐᓂᒃ 
ᓇᓪᓕᑭᑕᖅᑐᑎᑦ ᐅᖃᐅᓯᖃᖅᑎᓪᓗᒋᑦ ᒥᓂᒡᑕ ᕕᐊᓇᑦᒥᒃ. 
ᐃᓚᒋᔭᐅᔪᑦ ᑲᑎᒪᔩᑦ ᖃᐃᓚᐅᕐᒥᔪᑦ: ᕋᐃᑦᓱᓪ ᑕᑕᓐ (ᒫᓂᑑᕙ 
ᐃᓄᐃᑦ ᑲᑐᔾᔨᖃᑎᒌᖏᑦ), ᐲᐸ ᐃᕕᒃ−ᑲᓪᕈᑕᓐ ᐊᒻᒪᓗ ᐹᒻ 
ᓯᑎᐊᓪᓕᒃ (ᐃᓅᖃᑎᒌᑦ ᐃᓄᐃᑦ ᓱᕈᓰᑦ, ᒪᒃᑯᒃᑐᑦ ᐊᒻᒪᓗ ᐃᓚᒌᑦ) 
ᐊᒻᒪᓗ ᑭᒻ ᑳᒻᕗᓪ−ᒪᒃᓚᐃᓐ (ᐊᓈᓇᐅᖃᑎᒌᑦ ᑐᒥᖏᑦ ᐃᓄᐃᑦ 
ᐊᕐᓇᐃᑦ ᑲᑐᔾᔨᖃᑎᒌᖏᑦ). ᑭᖑᓪᓕᖅᐹᒥ, ᔫᓂ ᐱᔭᕇᓚᐅᖅᑐᒍ 
ᐃᓄᐃᑦ ᑕᐱᕇᑦ ᑲᓇᑕᒥ ᑲᑎᒪᔨᖏᑦ ᑲᑎᒪᑎᓪᓗᒋᑦ ᐊᒻᒪᓗ 
ICPC ᐊᖓᔪᖅᑳᒡᒍᑏᑦ ᓯᕗᓕᖅᑎᖏᑦ ᑲᑎᒪᑎᓪᓗᒋᑦ, 
ᐊᖓᔪᖅᑳᑉ ᑐᖏᓕᐊ ᐋᓐ ᑰᓕ ᐃᓚᐅᖃᑕᐅᓚᐅᖅᑐᖅ 
ᑭᒡᒐᖅᑐᖅᑐᓂᖓ. ᐃᓄᐃᑦ ᑕᐱᕇᑦ ᑲᓇᑕᒥ ᑲᑎᒪᓂᖏᓐᓂᒃ, 
ᐱᖁᔨᕗᖔᕈᑎᐅᔪᒥᒃ ᑲᔪᓯᑎᑦᑎᔪᖃᓚᐅᖅᑐᖅ ᐃᑲᔪᖅᑐᐃᓪᓗᑎᑦ 
ᑕᒪᐃᓐᓂ ᐊᑐᓕᖅᑎᑕᐅᓂᖏᑦ ᖃᓄᐃᓕᐅᕆᐊᖃᖁᔾᔪᑎᖏᓐᓂᒃ 
ᐃᓗᖏᓐᓃᑦᑐᑦ ᑲᓇᑕᒥ ᑭᒡᓕᓯᓂᐊᖅᑎᒃᑯᑦ ᑭᖓᓪᓕᖅᐹᒥ 
ᐅᓂᒃᑳᖓᓂᒃ

ᕇᐱᑲ ᑯᓪᓗ, ᐊᖓᔪᖅᑳ

ᖁᓛᓂ: ᐊᖓᔪᖅᑳᖅ ᑯᓪᓗ ᐃᖃᓗᒐᓱᐊᖅᑐᖅ
ᐊᓪᓕᕐᒥ: UPFII ᑲᑎᒪᑎᓪᓗᒋᑦ ᐊᖓᔪᖅᑳᖅ ᑯᓪᓗ ᑲᑎᓯᓚᐅᖅᑐᖅ 
ᐃᕐᓂᓱᒃᓰᔨᓂᒃ ᐊᓯᖏᓐᓂᒃ ᓄᓇᕐᔪᐊᕐᒦᙶᖅᑐᓂᒃ. ᐊᔾᔨᙳᐊᕐᒥ ᑕᕝᕙᓂ: 
ᓴᐅᒥᐊᓂᑦ ᑕᓕᖅᐱᐊᓄᑦ: ᐊᖓᔪᖅᑳᖅ ᕇᐱᑲ ᑯᓪᓗ, ᑭᓇᐅᒻᒪᖔᖅ 
ᖃᐅᔨᒪᔭᐅᙱᑦᑐᖅ ᑲᑎᒪᔭᖅᑐᖃᑕᒥᓂᖅ, ᔨᓇᐃᑕ ᐱᐅᕆᔾ ᒍᑎᐅᕆᔾ, 
ᓯᕙᔅᑎᐊᓇ ᕚᔾᑭᐊᔾ ᒎᒥᔾ, ᓯᐅᕈᓖ ᕗᔪᐊᔨ, ᐊᒻᒪᓗ ᑭᐅᕈᓪ ᑯᑦᓯ.

ᐋᓐᓂᐊᖃᕐᓇᙱᑦᑐᓕᕆᓂᖅ
ᐄᐳᕈᓪᑎᓪᓗᒍ, ᐋᓐᓂᐊᖃᕐᓇᙱᑦᑐᓕᕆᕙᑦᑐᑦ 
ᐅᓂᒃᑲᐅᓯᖃᓚᐅᖅᑐᑦ ᐃᓅᓯᓐᓂ ᐊᖅᑯᓵᖅᑕᕋ− 
ᐃᓅᓯᒃᑯᑦ ᐊᑐᖅᑕᕋ, ᐃᓄᐃᑦ ᑲᒡᒍᑎᑖᖅᐸᓐᓂᖏᓐᓄᑦ 
ᐱᓕᕆᐊᖅ ᐃᓄᐃᑦ ᐋᓐᓂᐊᖅᑕᐃᓕᒪᓂᖏᓐᓄᑦ 2019−ᒥ 
ᑲᑎᒪᕕᔾᔪᐊᓚᐅᕐᓂᖏᓐᓂᒃ ᐋᑐᕚᒥ ᐅᖓᑖᓃᑦᑐᑦ 
800 ᑲᑎᒪᖃᑕᐅᓚᐅᖅᓯᒪᓪᓗᑎᑦ. ᑕᒪᓐᓇ ᐱᓕᕆᐊᖅ 
ᑮᓇᐅᔭᖃᖅᑎᑕᐅᑦᑎᐊᖅᐳᖅ ᐊᒻᒪᓗ ᐃᑲᔪᖅᑐᑕᐅᑦᑎᐊᖅᑐᓂ 
ᑲᓇᑕᒥ ᑲᒡᒍᑎᓕᕆᓂᕐᒧᑦ ᑲᑐᔾᔨᖃᑎᒌᖏᑦ. ᐸᐅᒃᑑᑏᑦ 
ᓴᒃᑯᐃᓚᐅᕐᒥᔪᑦ ᓄᑖᕐᒥ ᓄᓇᓕᓐᓂ ᐃᓚᐅᖃᑕᐅᑎᑦᑎᒍᑎᓂᒃ 
ᑕᕐᕆᔮᒃᓴᒥᒃ ᑲᒡᒍᑎᓕᕆᓂᕐᒧᑦ ᐱᓕᕆᐊᖓᓂᒃ ᐃᙱᖅᑐᓂ 
ᕖᑐᕆᔅ ᑎᐅᕐ. ᐊᑐᐃᓐᓇᐅᒪᕗᖅ ᐃᓄᒃᑎᑐᑦ ᐊᒻᒪᓗ 
ᖃᓪᓗᓈᑎᑐᑦ ᖃᕋᓴᐅᔭᒃᑯᑦ ᑕᕐᕆᔮᒃᓴᑦ ᑕᑯᒃᓴᐅᑎᑦᑎᕕᓂᐊ 
ᔫᑑᕝ. ᐱᓕᕆᔨᕗᑦ ᓄᐊᑦᑎᒻᒥᔪᑦ ᐅᓂᒃᑳᖏᓐᓂᒃ ᐃᓄᐃᑦ 
ᓄᓇᖓᓂ ᐊᒻᒪᓗ ᐊᑐᖅᓯᒪᔪᓂᒃ ᐃᑲᔫᑎᑦᑎᓐᓂ ᐊᒻᒪᓗ 
ᑲᒡᒍᑎᑉ ᒥᒃᓵᓄᑦ ᐅᓂᒃᑳᓖᑦ ᑲᑐᑎᒍᒪᔭᖏᓐᓂᒃ. 
ᖃᕋᓴᐅᔭᒃᑯᑦ ᑎᑎᕋᕐᕕᒋᓗᒍ dlabrash@pauktuutit.ca 
ᑐᑭᓯᒋᐊᒃᑲᓐᓂᖁᓪᓗᑎᑦ. 

ᐋᓐᓂᐊᖃᕐᓇᙱᑦᑐᓕᕆᔨᐅᔪᑦ ᑐᓂᓯᓚᐅᕐᒥᔪᑦ 
ᓂᕕᖓᑖᕐᒥᒃ ᑐᑭᓯᒋᐊᕈᑎᓕᒻᒥᒃ ᑕᐃᔭᐅᔪᖅ ᐃᑲᔪᕐᓂᖅ: 
ᐃᓄᐃᑦ ᐸᖅᑭᔭᐅᔪᒻᒪᕆᐅᔭᕆᐊᖃᕐᓂᖏᓐᓂᒃ 
ᑐᙵᕕᖓ ᑲᓇᑕᒥ ᑲᑐᔾᔨᖃᑎᒌᑦ ᐊᓴᐱᒃᓴᕈᓛᖅᑐᒥᒃ 
ᐊᐃᑦᑐᖅᑕᐅᓯᒪᔪᑦ ᖃᐅᔨᓴᖅᑕᐅᓂᖏᓐᓂᒃ ᓴᔅᑲᑑᓐ, 
ᓴᔅᑳᑦᓱᕙᓐ ᒪᐃᖑᑎᓪᓗᒍ. ᐅᖃᐅᓯᒃᓴᓂᒃ ᓄᐊᑦᑎᒋᕗᒍᑦ 
ᐸᖅᑭᔭᐅᔪᒻᒪᕆᐅᔭᕆᐊᖃᕐᓂᖏᓐᓂᒃ ᐊᒻᒪᓗ ᐃᓅᕕᒻᒥ 
ᐃᐊᑦᑕᒪᓐᑕᓐᒥᓗ ᐱᐅᔪᒻᒪᕆᓐᓂᒃ ᑐᓴᖅᓯᒪᓕᖅᑐᑕ 
ᐅᖃᐅᓯᒃᓴᖏᓐᓂᒃ.

ᐅᓂᒃᑳᓚᐅᕆᕗᒍᑦ ᓯᕗᓪᓕᖅᐹᒥᒃ ᖃᕋᓴᐅᔭᒃᑯᑦ 
ᑐᑭᓯᑎᑦᑎᒋᐊᖅᑎᓂᖃᖅᑎᓪᓗᑕ ᑲᑐᔾᔨᖃᑎᒌᖑᓪᓗᑕ 
ᐅᖃᐅᑕᐅᓗᓂ ᐃᓚᐅᖃᑕᐅᓂᖏᑦ ᐃᓄᐃᑦ ᒪᒃᑯᒃᑐᑦ 
ᑯᔭᓐᓂᒃᑯᑦ ᐊᐃᑦᑐᖅᑕᐅᓲᑦ ᐊᒻᒪᓗ ᐊᐅᒃᑯᑦ ᐊᐃᑦᑐᖅᑕᐅᓲᑦ 
ᐋᓐᓂᐊᑦ. ᖃᕋᓴᐅᔭᒃᑯᑦ ᑐᑭᓯᒋᐊᖅᑎᑦᑎᓂᖃᖅᑎᓪᓗᑕ 
ᐅᖃᐅᓯᖃᓗᐊᓚᐅᖅᑐᒍᑦ ᒪᕐᕉᖕᓂᒃ ᐱᓕᕆᐊᑦᑎᓐᓂᒃ: 
ᖃᐅᔨᔪᒪᓂᖃᖅᑐᑦ ᐊᒻᒪᓗ ᖃᐅᔨᓴᖅᑕᐅᓂᖏᑦ ᐱᓕᕆᐊᖅ. 
ᖃᐅᔨᔪᒪᓂᖃᕐᓂᖏᑦ ᐱᓕᕆᐊᖅ, ᑮᓇᐅᔭᖃᖅᑎᑕᐅᓚᐅᖅᓯᒪᔪᑦ 
ᐃᓄᓕᒫᑦ ᐋᓐᓂᐊᖅᑕᐃᓕᒪᔪᓕᕆᔨᖏᑕ ᑎᒥᖓᓄᑦ 
ᑲᓇᑕᒥ, ᑲᔪᖏᖅᓴᐃᓲᑦ ᐃᓄᖕᓂᒃ ᐃᓐᓇᕐᓂᒃ ᒪᒃᑯᒃᑐᓂᓪᓗ 
ᐃᓕᓐᓂᐊᒃᑲᓐᓂᕐᓗᑎᑦ ᑯᔭᓐᓂᕐᒧᑦ ᐋᓐᓂᐊᖅᑕᐃᓕᒪᓂᕐᒥᒃ, 
ᐃᓱᒪᒋᔭᐅᑲᒻᒪᖃᑦᑕᙱᓐᓂᖅᓴᐅᓕᖅᑎᑕᐅᓇᓱᐊᕐᓗᑎᑦ, ᐊᒻᒪᓗ 
ᑕᒪᒃᑯᐊ ᐅᖃᐅᓯᕆᔭᐅᑐᐃᓐᓇᖃᑦᑕᖁᔭᐅᓕᖅᑐᑎᑦ ᓄᓇᓕᖏᓐᓂ. 
ᖃᐅᔨᓴᕐᓂᕐᒧᑦ ᐱᓕᕆᐊᖅ, ᐱᓕᕆᖃᑎᒋᔭᐅᓪᓗᓂ ᓴᔅᑳᑦᓱᕙᓐ 
ᓯᓚᑦᑐᓴᕐᕕᕐᔪᐊᒃᑯᖏᑦ ᐊᒻᒪᓗ ᑮᓇᐅᔭᖃᖅᑎᑕᐅᓪᓗᓂ 
ᑲᓇᑕᒥ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᖃᐅᔨᓴᖅᑎᖏᑦ, 
ᑐᑭᓯᒋᐊᖅᑎᑦᑎᒍᑎᒃᓴᒻᒪᕆᐅᓇᓱᐊᖅᑐᖅ ᐊᒥᓱᓂᒃ ᐃᓄᖕᓂᒃ 
ᓴᖅᑭᖅᑎᑕᐅᓚᐅᖅᓯᒪᔪᖅ ᓄᓇᕕᒻᒥ ᐋᓐᓂᐊᕐᓇᙱᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑲᑎᒪᔨᖏᓐᓄᑦ, ᐊᑐᓲᑦ ᐃᓅᖃᑎᒌᑦᑐᑦ 
ᖃᕋᓴᐅᔭᒃᑯᑎᒍᑦ ᑐᓴᐅᒪᑎᑦᑎᒐᓱᐊᕐᔫᒥᓲᖑᓪᓗᑎᑦ ᐊᒻᒪᓗ 
ᐃᓅᖃᑎᒌᒍᑎᓂᑦ ᖃᕋᓴᐅᔭᒃᑯᑦ ᐊᔭᐅᕆᓇᓱᒃᑐᑎᑦ 
ᐃᓅᖃᑎᒌᓄᑦ ᐊᑐᖅᑕᐅᑐᐃᓐᓇᖃᑦᑕᓕᕋᔭᕐᓗᑎᑦ ᑯᔭᓐᓂᒃᑯᑦ 
ᖁᐱᕐᕆᓯᒪᒻᒪᖔᑕ ᖃᐅᔨᓴᖅᑕᐅᔾᔪᑎᖏᓐᓂᒃ. ᖃᕋᓴᐅᔭᒃᑯᑦ 
ᑐᑭᓯᑎᑦᑎᒋᐊᕐᓂᕗᑦ ᑲᔪᓯᓂᖃᑦᑎᐊᓚᐅᖅᑐᖅ 45−
ᖑᑎᓪᓗᑎᑦ ᑕᐅᑐᑦᑐᑦ. ᖃᕋᓴᐅᔭᒃᑯᑦ ᑐᑭᓯᑎᑦᑎᒋᐊᖅᑐᑕ 
ᕿᒥᕐᕈᔭᐅᔪᓐᓇᖅᑐᑦ ᐃᑭᐊᖅᑭᕕᑦᑎᓐᓂ ᐅᕙᓂ 
pauktuutit.ca/health/sexual-health.

ᐊᓚᒃᑲᒫᕐᒥᔪᑦ 
ᖁᕕᐊᓱᑦᑐᒻᒪᕆᐅᒋᕗᒍᑦ 
ᐱᐅᓯᕚᓪᓕᖅᑏᓐᓇᕋᓱᐊᒃᑲᓐᓂᕐᓂᐊᕋᑦᑎᒍᑦ 
ᑲᓇᑕᒥ ᐃᓄᐃᑦ ᑯᔭᓐᓂᒃᑯᑦ 
ᐋᓐᓂᐊᖅᑕᐃᓕᔪᓕᕆᓂᕐᒧᑦ 
ᐱᓕᕆᖃᑎᒌᓲᑦ ᑮᓇᐅᔭᖃᖅᑎᑕᐅᓪᓗᑕ 
ᓄᓇᖃᖅᑳᖅᓯᒪᔪᑦ ᐱᔨᑦᑎᖅᑕᐅᓂᖏᑦ 
ᑲᓇᑕᒥ ᐊᒻᒪᓗ ᐊᑐᓕᖅᑏᓐᓇᕐᓗᑎᒍᑦ 
ᑕᕝᕙ: ᑲᓇᑕᒥ ᐃᓄᐃᑦ ᑯᔭᓐᓂᒃᑯᑦ 
ᐋᓐᓂᐊᖅᑕᐃᓕᒪᔾᔪᑎᒃᓴᖏᑕ 
ᖃᓄᖅᑑᕈᑎᖓ. ᐅᓪᓗᒥᐅᔪᖅ 
ᐸᕐᓇᒃᓯᒪᕗᒍᑦ ᑲᑎᒪᖃᑎᖃᓪᓚᑦᑖᓛᕋᑦᑕ 
ᐱᓕᕆᖃᑎᒋᑦᑐᓂᑦ ᐱᖃᑕᐅᓯᓐᓈᑦ 
ᐊᓴᐳᒃᓴᓕᕆᓂᕐᒧᑦ/ᑯᔭᓐᓂᒃᑯᑦ 
ᖁᐱᕐᕈᒍᑕᐅᕙᑦᑐᑦ ᓄᓇᕐᔪᐊᕐᒥᐅᑦ 

ᑲᑎᒪᕕᔾᔪᐊᕐᓂᖏᓐᓂᑦ ᕚᓐᑰᕗᕐ, ᕗᕆᑎᔅ 
ᑲᓚᒻᐱᐊᒥ ᔪᓚᐃ 2019-ᖑᓕᖅᐸᑦ.

ᐃᖅᑲᓇᐃᔭᖃᑎᖃᑦᑎᐊᕐᒥᔪᒍᑦ 
ᓄᓇᖃᖅᑳᖅᑐᑦ ᐱᔨᑦᑎᕋᕐᕕᖓ ᑲᓇᑕᒥ 
ᐱᕙᓪᓕᐊᒍᑎᖃᖁᔭᐅᓯᒪᔪᒥᓂᐅᓪᓗᑕ 
ᐊᔾᔨᐅᙱᑦᑐᒥᒃ, ᐃᓄᓐᓅᖓᔪᓂᒃ 
ᑭᙴᒪᒋᔭᑦ ᖃᐅᔨᓴᖅᑕᐅᔾᔪᑎᖏᓐᓂᒃ 
ᖃᓄᐃᓕᐅᕈᑎᖃᕆᐊᖅᑐᑕ 
ᑐᑭᓯᐅᒪᕚᓪᓕᖅᓯᒪᔪᒃᑯᑦ ᐊᖏᕐᓂᖏᓐᓂᒃ 
ᐊᒻᒪᓗ ᐊᑦᑐᐃᓂᖃᕐᓂᖏᑦ 
ᕿᑐᕐᖏᐅᕈᓐᓇᐃᓪᓕᑎᑕᐅᕙᓚᐅᖅᓯᒪᔪᑦ 
ᐃᓄᐃᑦ ᓄᓇᓕᖏᓐᓂ ᓄᓇᖃᖅᑳᖅᓯᒪᔪᑦ 
ᐊᕐᓇᐃᑦ ᕿᑐᕐᖏᐅᕈᑎᖏᑕ 

ᐋᓐᓂᐊᖅᑕᐃᓕᒪᓂᖏᓐᓄᑦ 
ᐱᔪᓐᓇᐅᑎᖏᑦ ᐱᔾᔪᑎᒋᓪᓗᒋᑦ. 
ᐸᐅᒃᑑᑎᒃᑯᑦ ᑐᑭᓯᒋᐊᖅᑎᑦᑎᓂᕐᒧᑦ 
ᑲᑎᒪᑎᑦᑎᓂᖃᖅᑐᑦ ᓄᓇᓕᓐᓂ ᐃᓄᐃᑦ 
ᓄᓇᖏᓐᓂ ᐊᒻᒪᓗ ᓂᐅᕐᕈᓯᒪᓕᖅᑐᑦ 
ᐃᖃᓗᐃᑦ ᐊᒻᒪᓗ ᐃᓅᕕᒻᒧ ᐊᒻᒪᓗ 
ᑲᖏᖅᖠᓂᕐᒨᓛᖅᑐᑎᑦ ᐊᒻᒪᓗ ᐊᕐᕕᐊᓄᑦ. 
ᐅᖃᐅᓯᖃᕈᒪᒍᕕᑦ ᑕᒪᔅᓱᒥᖓ ᐱᔾᔪᑎᒥ 
ᐅᕝᕙᓘᓐᓃᑦ ᐊᑦᑐᐃᓂᖃᕐᓂᖓᓂᒃ 
ᓄᓇᓕᖕᓂ, ᖃᐅᔨᒃᑲᕐᓗᒍ ᖃᕋᓴᐅᔭᒃᑯᑦ 
ᑎᑎᕋᕐᕕᖓ rjones@pauktuutit.ca. 

ᓴᐅᒥᐊᓂ: ᐃᑲᔪᕐᓂᖅ ᓂᕕᖓᑖᖅ ᑕᑯᒃᓴᐅᑎᑕᐅᔪᖅ 
ᑲᓇᑕᒥ ᑲᑐᔾᔨᖃᑎᒌᖏᑦ ᐊᓴᐱᒃᓴᓖᑦ 
ᖃᐅᔨᓴᖅᑕᐅᓂᖏᓐᓂᒃ
ᑕᓕᖅᐱᐊᓂ: ᓂᕕᖓᑖᖅ ᐅᓂᒃᑲᐅᓯᕆᓚᐅᖅᓯᒪᔭᕗᑦ 
ᐃᓄᓕᒫᑦ ᐋᓐᓂᐊᖅᑕᐃᓕᒪᔪᓕᕆᓂᖏᓐᓄᑦ 2019-
ᒥ ᑲᑎᒪᕕᔾᔪᐊᖅᑎᓪᓗᑕ ᐋᑐᕚᒥ
ᑐᑭᓯᒋᐊᒃᑲᓐᓂᕈᓐᓇᖅᑐᑎᑦ ᑕᒪᒃᑯᐊ 
ᐱᓕᕆᐊᑦ ᐱᓪᓗᒋᑦ ᐃᑭᐊᖅᑭᕕᑦᑎᓐᓂ ᐅᕙᓂ 
pauktuutit.ca/health

ᐋᓐᓂᖅᑎᑦᑕᐃᓕᒪᑎᑦᑎᓂᖅ ᐊᒻᒪᓗ 
ᐋᓐᓂᖅᑎᕆᑦᑕᐃᓕᒪᑎᑦᑎᓂᖅ 

ᒪᕐᕉᒃ ᐊᕐᕌᒎᓕᖅᑑᓐᓂᒃ ᐸᐅᒃᑑᑎᒃᑯᑦ ᓈᓚᒍᓐᓇᖃᑦᑕᓚᐅᖅᑐᑦ 
164−ᓂᒃ ᐊᕐᓇᓂᒃ ᐊᒻᒪᓗ ᐊᖑᑎᓂᒃ ᐃᓄᐃᑦ ᓄᓇᖓᓐᓂ 
ᑲᑎᑕᐅᓪᓗᑎᑦ ᐃᓄᐃᑦ ᖃᐅᔨᒪᓂᖏᑦ ᐊᑐᖃᑦᑕᕐᓂᑯᒥᓂᖏᓪᓗ 
ᐊᕐᓇᐃᑦ ᖃᐅᔨᒪᓂᖏᓐᓂᒃ ᐊᒻᒪᓗ ᐊᖑᑏᑦ ᖃᐅᔨᒪᓂᖏᓐᓂᒃ 
ᐊᒻᒪᓗ ᕿᒫᕕᑦᑕᖃᕆᐊᖃᕐᓂᖏᑦ ᐱᓪᓗᒋᑦ. ᑭᖑᓪᓕᖅᐹᒥ 
ᐅᓂᒃᑳᖅ, ᖃᐅᔨᓴᖅᑕᐅᓂᖏᑦ ᐊᕐᓇᐃᑦ ᐋᓐᓂᑎᖅᑕᐅᕙᓐᓂᖏᑦ 
ᐊᒻᒪᓗ ᕿᒫᕕᖃᕆᐊᖃᕐᓂᖏᑦ ᐃᓄᐃᑦ ᓄᓇᖏᓐᓂ, ᒫᓐᓇ 
ᐊᑐᐃᓐᓇᐅᓕᖅᐳᖅ ᐃᑭᐊᖅᑭᕕᑦᑎᓐᓂ ᐊᒻᒪᓗ ᐱᖃᓯᐅᔾᔨᓯᒪᔪᖅ 
14-ᓂᒃ ᐊᑐᓕᖁᔭᐅᓯᒪᔪᓂᒃ ᐱᐅᓯᕚᓪᓕᕐᓂᐊᕐᒪᑦ 
ᐊᐅᓚᓂᖃᕐᓂᖓ ᖃᓄᐃᓕᐅᕈᑕᐅᓯᒪᔪᑦ ᑲᒪᒋᔭᖃᕋᓱᐊᓲᑦ 
ᐃᓄᐃᑦ ᐊᕐᓇᐃᑦ ᐋᓐᓂᑎᖅᑕᐅᖃᑦᑕᕐᓂᖏᓐᓂᒃ.

ᐱᔭᕇᖅᓯᓯᒪᒋᕗᒍᑦ ᐊᐅᓚᓂᖓᓂᒃ ᓇᓗᓇᐃᖅᑕᐅᓗᑎᑦ 
ᐱᓕᕆᖃᑎᒋᔭᐅᓲᓄᑦ ᓂᕈᐊᒐᒃᓴᓕᐊᕆᔭᐅᓲᑦ ᐃᔾᔪᐊᕈᒥᓇᖅᑐᑦ 
ᐱᕕᐊᕐᓇᖅᑐᑎᑦ ᐃᓚᒋᓪᓗᓂᐅᒃ ᐱᓕᒻᒪᒃᓴᕐᓂᖅ 
− ᐃᓄᐃᑦ ᓄᑲᐱᐊᓪᓗ ᐃᓚᐅᖃᑕᐅᑎᑕᐅᓂᖏᑦ 
ᐋᓐᓂᑎᖅᑕᐅᑦᑕᐃᓕᙱᓂᖅᓴᐅᖁᓪᓗᒋᑦ ᐊᕐᓇᐃᑦ 
ᓂᕕᐊᖅᓯᐊᑦ ᐱᓕᕆᐊᖓᓂᒃ. ᑕᐅᑐᖃᑦᑕᕆᑦ ᐃᓅᖃᑎᒌᑦᑐᑦ 
ᖃᕋᓴᐅᔭᒃᑰᑎᑦᑎᒍᑎᓂᒃ ᑐᓴᖅᑎᑦᑎᓂᕆᓛᖅᑕᑎᓐᓂ! 
ᐊᐅᓪᓚᓛᕐᒥᔪᒍᑦ ᑲᑎᖃᑎᒋᒋᐊᖅᑐᕐᓗᒋᑦ ᑕᒪᒃᑯᐊ ᐃᔾᔪᐊᕈᒥᓇᖅᑐᑦ 
ᓄᓇᓕᖏᓐᓂ ᐃᓕᓐᓂᐊᖅᐹᓪᓕᕐᓗᑕ ᐊᑐᖅᓯᒪᔭᖏᓂᒃ 
ᓇᒻᒥᓂᖅ ᐊᒻᒪᓗ ᖃᓄᐃᓕᐅᕈᑎᖃᕆᐊᖅᓯᒪᓂᖏᑦ 
ᐃᓅᖃᑎᖃᑦᑎᐊᓲᖑᓂᖏᓐᓂᒃ ᐊᓯᒥᓂᒃ ᐊᒻᒪᓗ 
ᐃᒻᒥᓂᒃ ᐱᑦᑎᐊᓲᖑᓂᖏᓐᓂᒃ. ᖁᕕᐊᓱᒃᑭᕗᒍᑦ 
ᐃᖅᑲᓇᐃᔭᖃᑎᖃᓛᕐᓂᑎᓐᓂ ᓄᓇᓕᓐᓂ ᑕᕐᕆᔮᒃᓴᓕᐅᖅᑎᓂᑦ 
ᐊᔾᔨᓕᐅᕆᔨᓂᓪᓗ ᐊᑐᓂ ᐊᕕᑦᑐᖅᓯᒪᔪᓂᑦ ᐋᖅᑭᒃᓱᐃᔪᒪᓪᓗᑕ 
ᑕᒪᔅᓱᒥᖓ ᐃᓄᓕᒫᓂᑦ ᑐᑭᓯᑎᑦᑎᒋᐊᕐᓂᐅᓛᖅᑐᒥᒃ.

ᐃᓚᒋᔭᐅᓪᓗᑕ ᑲᓇᑕᒥ ᐃᓄᐃᑦ ᐃᒻᒥᓃᖅᑕᐃᓕᒪᑎᑕᐅᓂᖏᓐᓄᑦ 
ᖃᓄᖅᑑᕈᑎᑉ ᐱᓕᕆᔩᑦ ᑲᑎᒪᔨᕋᓛᖏᓐᓄᑦ 
ᐃᒃᓯᕙᐅᑕᕆᔭᐅᓪᓗᑎᑦ ᐃᓄᐃᑦ ᑕᐱᕇᑦ ᑲᓇᑕᒥ, 
ᖁᕕᐊᓱᑉᐳᒍᑦ ᐃᓄᐃᑦ ᑕᐱᕇᑦ ᑲᓇᑕᒥ ᐊᒻᒪᓗ 
ᐸᐅᒃᑑᑎᒃᑯᑦ ᐱᓕᕆᖃᑎᒌᒋᐊᓯᓛᕐᒪᑕ ᐱᔾᔪᑎᓂᒃ 
ᓱᕈᓰᑦ ᖁᓄᔪᕐᓂᐊᖅᑕᐅᑦᑕᐃᓕᒪᑎᑕᐅᓂᖏᓐᓄᑦ 
ᓯᕗᓪᓕᐅᔾᔭᐅᒐᔭᖅᑐᓂ ᐱᓕᕆᔩᑦ ᑲᑎᒪᔨᕋᓛᖏᓐᓄᑦ 
ᐊᕐᕌᒎᓂᐊᖅᑐᓂᑦ ᐊᒡᒋᖅᑐᓂᑦ.

ᐊᓚᒃᑲᓛᕐᒥᔪᑦ 
ᓴᖅᑮᓛᓕᕐᒥᒐᑦᑕ ᐅᑉᐱᕈᓱᒋᑦ−ᐊᐱᕆᒋᑦ−ᑲᓱᕆᑦ 
ᐱᓕᕆᐊᖅ ᑕᐃᔭᐅᔪᖅ ᓯᕗᒻᒧᐊᑦᓯᐊᕐᓂᖅ: ᓄᓇᓕᐸᐅᔭᕐᒥ 
ᐃᑲᔫᑎᒃᓴᖅ ᑐᑭᒧᐊᕈᑎᖏᑦ ᐃᓄᐃᑦ ᐊᕐᓇᓄᑦ. 
ᑖᓐᓇ ᐱᓕᕆᐊᖅ ᐱᖃᓯᐅᔾᔨᔪᖅ ᐱᖓᓱᓗᐊᓂᑦ 
ᐃᑲᔫᑎᒃᓴᐅᔪᓂᑦ ᐃᑲᔪᖅᑐᖅᑕᐅᖁᓪᓗᒋᑦ ᐃᓄᐃᑦ ᐊᕐᓇᐃᑦ 
ᓅᑦᑐᒥᓂᐅᑉᐸᑕ ᑲᓇᑕᑉ ᓂᒋᐊᓄᑦ. ᐊᑕᐅᓯᖅ ᐃᑲᔫᑎᒃᓴᖅ 
ᑐᑭᓯᒋᐊᖅᑎᑦᑎᓂᖃᖅᑐᖅ ᐱᔨᑦᑎᕋᕈᑎᓂᒃ ᐊᑐᐃᓐᓇᐅᒪᔪᓂᒃ 
ᐱᖓᓲᔪᖅᑐᑦ ᐊᖏᔪᓂᑦ ᑲᓇᑕᒥ ᓄᓇᓕᐸᐅᔭᖏᓐᓂᒃ 
ᐊᒻᒪᓗ ᐱᖃᓯᐅᔾᔨᔪᖅ ᐃᑲᔫᑎᓕᒻᒪᕆᖕᓂᒃ ᖃᓄᖅᑑᕈᑎᓂᒃ 
ᓇᒧᙵᖃᑦᑕᕈᓐᓇᕐᒪᖔᑦ ᓄᑖᕐᒥ ᓄᓇᓕᐸᐅᔭᕐᒦᑦᑎᓪᓗᒋᑦ, 
ᐊᑦᑕᓇᖅᑕᐃᓕᒪᖁᓪᓗᒋᑦ, ᐊᒻᒪᓗ ᑐᓴᐅᒪᑎᓪᓗᒋᑦ 
ᐊᕐᓇᐃᑦ ᐱᔪᓐᓇᐅᑎᒥᓂᒃ. ᑭᖑᓪᓕᖅ ᐃᑲᔫᑎᒃᓴᑦ 
ᐋᖅᑭᓱᖅᑕᐅᓯᒪᕗᑦ ᖃᓪᓗᓈᓄᑦ (ᐃᓅᙱᑦᑐᓄᑦ) 
ᐱᔨᑦᑎᕋᖅᑎᐅᔪᑦ ᐃᓕᖅᑯᓯᕐᒥᒃ ᖃᐅᔨᒪᓂᖅᓴᐅᓕᖁᓪᓗᒋᑦ 
ᐃᖅᑲᓇᐃᔭᖃᑎᖃᖅᑐᑎᑦ ᐃᓄᖕᓂᒃ, ᐱᐅᓯᕚᓪᓕᖅᓯᒪᔪᒃᑯᑦ 
ᐊᑐᕐᔫᒥᖃᑦᑕᖅᑎᑕᐅᖁᓪᓗᒋᑦ ᐃᓄᐃᑦ ᐊᔾᔨᒌᙱᑦᑐᓂᒃ 
ᐱᔨᑦᑎᕋᕈᑎᓂᒃ ᑲᓇᑕᐅᑉ ᓂᒋᐊᓂ. ᐱᖓᔪᐊᑦ ᐃᑲᔫᑎᒃᓴᖅ 
ᖃᕋᓴᐅᔭᒃᑯᑦ ᓇᐅᒃᑰᕆᐊᖃᕐᒪᖔᕐᒥᒃ ᐆᑦᑐᕋᕋᒃᓴᐅᒐᔭᖅᑐᖅ 
ᐱᖃᓯᐅᔾᔨᓗᓂ ᑎᑎᖅᑐᖅᓯᒪᔪᐃᓐᓇᓕᒫᑦ ᐱᔨᑦᑎᕋᕈᑏᑦ 
ᐃᑲᔫᑎᒃᓴᑉ ᑐᑭᒧᐊᕈᑎᖓᓂᒃ. ᐃᑲᔪᖅᑐᖅᑕᐅᓪᓗᑕ 
ᐅᑭᐅᖅᑕᖅᑐᒥ ᖃᖓᑕᓲᓕᕆᔨᒃᑯᓐᓄᑦ ᑕᒪᒃᑯᐊ ᐃᑲᔫᑎᒃᓴᑦ 
ᐊᐅᓪᓚᖅᑎᑕᐅᓛᖅᑐᑦ ᑕᒪᐃᓐᓄᑦ ᓄᓇᓕᓐᓄᑦ ᐃᓄᐃᑦ 
ᓄᓇᖓᓐᓂ, ᐊᒻᒪᓗᑦᑕᐅᖅ ᐊᑐᐃᓐᓇᐅᒪᓛᕆᓪᓗᑎᑦ 
ᐃᑭᐊᖅᑭᕕᑦᑎᓐᓂ ᐅᖃᓕᒫᖅᑕᐅᒍᓐᓇᖁᓪᓗᒋᑦ.

ᐱᕙᓪᓕᐊᓂᖃᖅᓯᒪᒋᕗᒍᑦ ᐃᖅᑲᖅᑐᐃᓂᓕᕆᓂᕐᒧᑦ 
ᐊᑐᕈᓐᓇᑦᑎᐊᕐᓂᕐᒧᑦ ᐱᓕᕆᐊᕐᒥᒃ, ᐃᖅᑲᓇᐃᔭᖃᑎᒋᓪᓗᒋᑦ 
ᒪᓕᒐᓕᕆᔩᑦ ᑲᑐᔾᔨᖃᑎᒌᖏᑦ ᓄᓇᕗᒻᒥ. ᑕᒪᓐᓇ 
ᐱᓕᕆᐊᖅ ᑲᒪᒋᔭᖃᓗᐊᖅᑐᖅ ᑐᑭᓯᕚᓪᓕᕐᓗᑕ 
ᐊᑐᖅᓯᒪᔭᖏᑦ ᓄᓇᕗᒻᒥᐅᑦ ᐃᓚᒌᑦ ᐋᓐᓂᑎᖅᑕᐅᕙᑦᑐᑦ 
ᓄᖅᑲᖅᑎᑕᐅᔾᔪᑎᒃᓴᖏᑦ ᐱᖁᔭᖓᓂᒃ ᐊᒻᒪᓗ 
ᐅᖃᖃᑎᖃᕆᐊᕋᓱᐊᕆᐊᖅᑐᑕ ᓄᓇᕗᒻᒥᐅᑕᓂᑦ 
ᐃᓚᒌᑦ ᐋᓐᓂᑎᖅᑕᐅᕙᑦᑐᓂᒃ ᐊᒻᒪᓗ ᖃᓄᖅ ᑕᒪᓐᓇ 
ᑲᒪᒋᔭᐅᔪᓐᓇᕐᒪᖔᕐᒥᒃ. ᐃᑲᔪᖅᑐᐃᓇᓱᐊᓗᐊᙳᐊᖅᑐᖅ 
ᐃᓄᖕᓂᒃ ᐊᕐᓇᓂᒃ ᓄᓇᕗᒻᒥ ᐊᑐᕈᓐᓇᓕᖁᓪᓗᒋᑦ 
ᓴᐳᔾᔭᐅᔾᔪᑎᒃᓴᐅᔪᓂᒃ, ᐱᖃᓯᐅᑎᓗᒍ ᐱᖁᔭᖅᑎᒍᑦ 
ᓴᐳᑎᔾᔪᑎᒃᓴᓂᒃ, ᐋᓐᓂᑎᖅᑕᐅᑦᑕᐃᓕᒪᖁᓪᓗᒋᑦ 
ᐊᖏᕐᕋᒥᖕᓂᒃ. ᓯᕗᓪᓕᖅᐹᖅ ᓄᓇᓕᒃ ᓂᐅᕐᕈᕕᒋᓚᐅᖅᓯᒪᔭᕗᑦ 
ᐃᖃᓗᐃᑦ ᔫᓂᐅᑎᓪᓗᒍ ᓄᓇᓕᒻᐅᑕᓂᒃ ᐅᖃᖃᑎᖃᖅᑐᑕ 
ᖃᓄᖅ ᑕᒪᓐᓇ ᐱᐅᓛᒃᑯᑦ ᑲᒪᒋᒋᐊᕈᓐᓇᕋᔭᕐᒪᖔᑦᑎᒍᑦ 
ᐱᓕᕆᐊᖅ. ᒫᓐᓇ ᓂᕆᐅᑉᐳᒍᑦ ᓄᓇᓕᒃᑲᓐᓂᕐᓄᒃ 
ᓂᐅᕐᕈᓂᕆᓛᖅᑕᑎᓐᓂ ᐅᑭᐊᒃᓵᖑᓕᖅᐸᑦ.

ᑕᑯᓂᐊᕐᓗᒍ ᐃᑭᐊᖅᑭᕕᕗᑦ ᐅᖃᓕᒫᖁᓪᓗᑎᑦ ᖃᐅᔨᓵᑦᑎᓐᓂ 
ᐊᕐᓇᐃᑦ ᐋᓐᓂᑎᖅᑕᐅᕙᑦᑐᑦ ᐊᒻᒪᓗ ᕿᒫᕖᑦ ᑭᙴᒪᒋᔭᐅᔪᑦ 
ᐃᓄᐃᑦ ᓄᓇᖓᓂ.

ᐃᓅᓯᖃᑦᑎᐊᓂᕐᒧᑦ ᐊᒻᒪᓗ 
ᑮᓇᐅᔭᓕᐅᕈᓐᓇᑦᑎᐊᓂᕐᒧᑦ 
ᐱᕙᓪᓕᐊᑎᑦᑎᓂᖅ
ᐱᓕᕆᐊᖃᖅᑐᒻᒪᕆᐅᓯᒪᒐᑦᑕᐃᓛᒃ 
ᐅᐱᕐᖔᖑᔪᒥ ᐃᓅᓯᖃᑦᑎᐊᓂᕐᒧᑦ ᐊᒻᒪᓗ 
ᑮᓇᐅᔭᓕᐅᕈᓐᓇᑦᑎᐊᓂᕐᒧᑦ ᐱᕙᓪᓕᐊᑎᑦᑎᔨᒃᑯᑦ 
ᐱᓕᕆᕝᕕᐊᓂ! ᐅᖃᐅᓯᕆᔪᓐᓇᑦᑎᐊᓚᐅᕐᒥᔭᕗᑦ 
ᐃᖅᑲᓇᐃᔮᕗᑦ ᑕᐃᑲᓂ ᑲᒪᒋᔭᖃᕐᓂᖅ ᐃᓄᐃᑦ 
ᐊᕐᓇᐃᑦ ᑮᓇᐅᔭᓕᐅᕈᓐᓇᑦᑎᐊᖃᑦᑕᖁᓪᓗᒋ 
ᐊᔪᖅᓴᙱᓐᓂᖅᓴᐅᖃᑦᑕᕐᓗᑎᑦ ᐅᔭᕋᓐᓂᐊᕐᓂᓕᕆᕆᕙᑦᑐᓂ 
ᐱᓕᕆᐊᕐᒥ ᔫᓂᐅᑎᓪᓗᒍ ᐊᒥᓱᓂᑦ ᑲᑎᒪᕕᓐᓂ 
ᐋᖅᑭᓱᖅᑕᐅᓯᒪᔪᑦ ᐊᔾᔨᒌᙱᑦᑐᓄᑦ, ᓲᕐᓗᒃ ᐅᑯᐊ 
ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑲᑎᒪᔨᖏᑦ ᐅᔭᕋᓐᓂᐊᓂᕐᒧᑦ, 
ᐅᔭᕋᓐᓂᐊᕋᒃᓴᓄᑦ, ᓴᕕᕋᔭᓄᑦ ᐊᒻᒪᓗ ᒪᑭᒪᔪᓐᓇᑐᒃᑯᑦ 
ᐱᕙᓪᓕᐊᒍᑎᖃᖅᑎᑦᑎᔩᑦ ᐊᒻᒪᓗ ᓄᓇᕐᔪᐊᓕᕆᔨᒃᑯᑦ 
ᑲᓇᑕᒥ. ᑕᒫᓂ ᐅᐱᕐᖔᒥ, ᐱᓕᕆᐊᖃᓗᐊᕈᑎᒋᓚᐅᖅᑕᕗᑦ 
ᐱᕙᓪᓕᐊᒍᑎᖃᖅᑐᑕ ᐊᐱᖅᓲᑎᓂᒃ ᖃᐅᔨᓵᑦᑎᓐᓄᑦ 
ᑎᑎᕋᕋᔭᕋᑦᑕ ᐃᓄᐃᑦ ᐊᕐᓇᐃᑦ ᐊᑐᖅᓯᒪᔭᖏᑦ 
ᐅᔭᕋᓐᓂᐊᖅᑐᓕᕆᕙᑦᑐᓂᑦ, ᐱᓗᐊᖅᑐᒥᒃ ᑲᒪᓗᐊᖅᑐᑕ 
ᐃᖅᑲᓇᐃᔭᕐᕕᒻᒥ ᐊᑦᑕᓇᖅᑕᐃᓕᒪᓂᖅ ᐊᒻᒪᓗ 
ᐱᔪᓐᓇᐅᑎᖏᑦ. ᑐᓴᕆᐊᕐᕕᖃᖃᑦᑕᖅᑐᑕ ᖃᐅᔨᒪᔪᓂᒃ 
ᑕᒪᒃᑯᓂᖓ ᐱᓕᕆᔨᒻᒪᕆᖕᓂᒃ ᐊᒻᒪᓗ ᐅᖃᐅᔾᔨᒋᐊᖅᑎᑦᑎᔩᑦ 
ᑲᑎᒪᔨᕋᓛᕗᑦ, ᐱᔭᕇᖅᓯᓚᐅᖅᑐᒍᑦ ᐊᐱᖅᑯᑎᓂᒃ 
ᖃᐅᔨᓵᑦᑎᓐᓄᑦ ᔫᓂᐅᑎᓪᓗᒍ. ᐱᔭᕇᖅᓯᓚᐅᕆᓪᓗᑕᓗ 
ᑎᑎᕋᖅᑕᐅᖃᑦᑕᕐᓂᑯᒥᓂᕐᓂᒃ ᖃᐅᔨᓴᖅᑐᑎᑦ ᕿᒥᕐᕈᓪᓗᑕ, 
ᐊᕐᓇᐅᓂᕗᑦ ᐊᑐᖅᑐᒍ, ᖃᐅᔨᓴᖅᑐᑦ ᐊᐅᓚᓂᖃᑦᑎᐊᕐᓂᖏᑦ 

ᐅᓪᓗᒥᐅᔪᖅ ᐅᔭᕋᓐᓂᐊᖅᑐᓕᕆᓂᕐᒧᑦ ᐊᑐᐊᒐᐅᓲᑦ ᐊᒻᒪᓗ 
ᐊᐅᓚᑎᑦᑎᒍᑎᖏᑦ, ᐅᓪᓗᒥᐅᔪᖅ ᐱᖁᔭᑦ ᐊᒻᒪᓗ ᑐᕌᖓᓂᓖᑦ 
ᐃᓄᐃᑦ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᑦ ᒪᓕᑦᑕᐅᔭᕆᐊᖃᓲᑦ 
ᑐᑭᓯᐅᒪᑦᑎᐊᓂᖅᓴᐅᓕᖁᓪᓗᑕ ᓯᕕᑐᓂᖓᓂᒃ ᑕᒪᔅᓱᒪᑉ ᐱᔾᔪᑎᑉ.

ᑐᓴᕈᒥᓇᒻᒪᕆᑦᑐᓂᒃ ᑐᓴᖅᑎᑕᐅᓚᐅᕆᕗᒍᑦ ᓄᑖᕐᒥᒃ 
ᐱᓕᕆᐊᕐᒧᑦ ᑮᓇᐅᔭᖅᑖᖅᑐᒥᓂᐅᓪᓗᑕ! ᑮᓇᐅᔭᖅᑖᓛᕋᑦᑕ 
ᑕᖅᑭᐅᓛᖅᑐᓂᑦ ᐱᓕᕆᐊᕐᒧᑦ ᑕᐃᔭᐅᔪᖅ ᐱᐅᓯᑎᑕᐅᒋᐊᕐᓂᖏᑦ 
ᑮᓇᐅᔭᓕᐅᕈᓐᓇᐃᓐᓇᑦᑎᐊᕐᓂᖏᑦ ᐃᓄᐃᑦ ᐊᕐᓇᐃᑦ. ᐅᑭᐊᒃᓵᖅ 
ᐱᒋᐊᕈᓂ 2019-ᒥ, ᑕᓪᓕᒪᑦ ᐊᕐᕌᒎᓂᐊᖅᑐᓄᑦ, ᐱᓕᕆᐊᖅ 
ᑲᒪᒋᔭᖃᓗᐊᙳᐊᓛᖅᑐᖅ ᐱᐅᓯᑎᑕᐅᒋᐊᕐᔫᒥᓗᑎᑦ ᐊᒻᒪᓗ 
ᐋᖅᑭᓱᑦᑎᐊᕐᓗᒋᑦ ᐸᐅᒃᑑᑏᑦᐅᓪᓗᒥᐅᔪᖅ ᐃᓅᓯᖃᑦᑎᐊᓂᕐᒧᑦ 
ᑮᓇᐅᔭᓕᐅᕈᓐᓇᑦᑎᐊᓂᕐᒧᓪᓗ ᐱᕙᓪᓕᐊᒍᑎᒃᓴᖏᓐᓂᒃ, 
ᐱᖃᓯᐅᔾᔨᓗᑕ: ᑐᕌᖓᔪᓂᒃ ᑐᑭᓯᒋᐊᕈᑎᓂᑦ ᓄᐊᑦᑎᓗᑕ 
ᖃᐅᔨᓴᕐᓗᑕᓗ, ᓴᙵᑦᑎᑕᐅᓗᑎᑦ ᓄᓇᕐᔪᐊᕐᒥ 
ᑲᓱᖅᑕᐅᑎᓯᒪᒍᑎᖏᑦ ᐃᓄᐃᑦ ᓇᒻᒥᓂᖁᑎᓖᑦ ᐊᒻᒪᓗ 
ᐊᓯᖏᓐᓄᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓇᒻᒥᓂᖁᑎᓕᓐᓄᑦ; 
ᐊᒻᒪᓗ ᐱᐅᓯᑎᒋᐊᕐᓗᒍ ᐅᓪᓗᒥᐅᔪᖅ ᐃᑲᔫᑎᒃᓴᐅᔪᑦ ᐊᒻᒪᓗ 
ᓇᒻᒥᓂᖁᑎᖃᕐᓂᕐᒧᑦ ᐃᑲᔪᖅᑐᐃᔾᔪᑏᑦ ᐃᓄᐃᑦ ᐊᕐᓇᐃᑦ 
ᓇᒻᒥᓂᖁᑎᓖᑦ ᐱᓕᕆᖃᑎᒌᑦᑐᓄᑦ.

ᐊᓚᒃᑲᓛᕐᒥᔪᑦ
ᔪᓚᐃᒥ, ᐊᕐᕕᐊᓅᓛᕋᑦᑕ, ᓄᓇᕗᑦ 
ᓯᕗᓪᓕᖅᐹᒥᒃ ᖃᐅᔨᓴᕆᐊᖅᑐᕐᓗᑕ 
ᐊᐱᖅᓱᕆᐊᖅᑐᓕᕐᓗᑕ ᐃᑲᔫᑎᒃᓴᓂᒃ 
ᐊᑐᖃᑦᑕᓂᕐᒧᑦ ᐱᓕᕆᐊᕐᒥᒃ. ᐃᓄᕕᐊᓗᐃᑦ, 
ᓄᓇᕕᒃ ᐊᒻᒪᓗ ᓄᓇᑦᓯᐊᕗᒻᒧᑦ 
ᐊᐅᓪᓚᕈᒪᒐᓗᐊᕆᕗᒍᑦ ᑭᐅᔾᔪᑎᒃᓴᖏᓐᓂᒃ 
ᑐᓴᕈᒪᓪᓗᑕ ᐃᓄᐃᑦ ᐊᕐᓇᓂ ᖃᐅᔨᓵ*ᑎᒍᑦ 

ᐊᐱᖅᓱᕐᓗᒋᑦ, ᐃᑲᔪᖅᑕᐅᒍᒪᖁᓪᓗᑕ 
ᐃᓱᒪᑖᕐᓗᑕ ᖃᓄᐃᓕᖓᓂᖓᓂᒃ ᐱᔾᔪᑎ 
ᐊᑦᑕᓇᖅᑕᐃᓕᒪᓂᖅ ᐊᒻᒪᓗ ᐱᔪᓐᓇᐅᑎᖏᑦ 
ᐃᑲᔫᑎᒃᓴᖅᑖᕐᕕᐅᓲᑦ ᐊᑐᖅᑕᐅᓲᖑᓂᖏᓐᓂᒃ.

ᖃᐅᔨᒪᕖᑦ ᐃᓄᐃᑦ 
ᐊᕐᓇᐃᑦ ᓇᒻᒥᓂᖁᑎᓖᑦ 
ᐱᓕᕆᖃᑎᒌᓐᓂᖏᑦ 
ᐃᑲᔫᑎᒃᓴᖃᕈᓐᓇᓲᖑᒻᒪᑕ 
ᐊᑐᖅᑐᑎᑦ ᕙᐃᒡᕗᒃ ᐊᒻᒪᓗ 
ᐃᐊᑦᓯ ᓇᒻᒥᓂᖁᑎᖏᓐᓄᑦ? 
ᑕᑯᓂᐊᕈᓐᓇᖅᑕᑎᑦ ᑕᒪᒃᑯᐊ 
ᐃᑲᔫᑎᒃᓴᑦ ᐊᒻᒪᓗ ᐊᓯᖏᑦ 
ᐅᕙᓂ pauktuutit.ca/iwbn

ᑲᓇᑕᒥ ᑭᒡᓕᓯᓂᐊᖅᑏᑦ ᐊᓯᐅᓯᒪᔪᑦ 
ᐊᒻᒪᓗ ᐃᓄᐊᖅᑕᐅᓯᒪᔪᑦ 
ᓄᓇᖃᖅᑳᖅᓯᒪᔪᑦ ᐊᕐᓇᐃᑦ 
ᓂᕕᐊᖅᓯᐊᓪᓗ  
ᒪᑐᒍᑎᖃᕐᓂᖏᑦ
ᑕᒪᐃᓐᓂ ᐃᓄᐃᑦ ᐊᕐᓇᖏᑦ ᓂᕕᐊᖅᓯᐊᓪᓗ ᐱᔪᓐᓇᐅᑎᖃᖅᐸᑦ ᐃᑉᐱᓐᓂᐊᓂᖃᕐᓗᑎᑦ ᐊᑦᑕᓇᙱᑦᑐᒦᓐᓂᖏᓐᓂᒃ ᐊᒻᒪᓗ 
ᐊᑦᑕᓇᙱᑦᑐᒦᑦᑕᕆᐊᖃᖅᐳᑦ. 

ᑲᓇᑕᒥ ᑭᒡᓕᓯᓂᐊᖅᑏᑦ ᐊᓯᐅᓯᒪᔪᑦ ᐊᒻᒪᓗ ᐃᓄᐊᖅᑕᐅᓯᒪᔪᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ ᒪᑐᒍᑎᖃᓚᐅᖅᑐᑦ 
ᑭᒡᓕᓯᓂᐊᕐᓂᖏᓐᓂᒃ ᔫᓂ 3, 2019-ᖑᑎᓪᓗᒍ. ᑖᒃᑯᑎᒎᓇ ᒪᑐᒍᑎᖃᖅᑎᑦᑎᓂᖏᓐᓂᒃ ᐃᓱᓕᑦᑎᓂᖃᓚᐅᖅᑐᑦ ᑲᓇᑕᒥ 
ᑭᒡᓕᓯᓂᐊᕐᓂᖏᓐᓂᒃ, ᐃᖅᑲᓇᐃᔮᕗᑦ ᐊᑦᑕᓇᖅᑕᐃᓕᒪᑎᑕᐅᓂᖏᓐᓄᑦ ᒪᒥᓴᖅᑎᑕᐅᓂᖏᓐᓄᓪᓗ ᐃᓄᐃᑦ ᐊᕐᓇᖏᑦᐊᒻᒪᓗ 
ᓂᕕᐊᖅᓯᐊᖏᑦ ᓄᖅᑲᙱᑦᑐᖅ ᓱᓕ. ᐃᓕᓴᖅᓯᕗᒍᑦ ᑕᒪᓐᓇ ᐊᐅᓚᓂᖓ ᐊᒃᓱᕈᕐᓇᓚᐅᕐᒪᑦ ᐊᒥᓱᓄᑦ ᐃᓄᖕᓄᑦ ᐊᒻᒪᓗ ᖁᔭᓕᕗᒍᑦ 
ᑕᒪᐃᓐᓂ ᐃᓄᐃᑦ ᐅᖃᓪᓚᓚᐅᖅᑐᑦ, ᓈᓚᑉᐸᓚᐅᖅᑐᑦ, ᐊᒻᒪᓗ ᑲᑐᔾᔨᓪᓗᑎᒃ. ᖁᔭᓐᓇᒦᖅᑕᐃᓐᓇᕆᒻᒥᔭᕗᑦ ᑕᒪᐃᓐᓂ ᐃᓄᐃᑦ ᐊᑐᓂ 
ᐃᓚᐅᖃᑕᐅᓚᐅᖅᑐᑦ ᑕᕝᕙᓂ ᐊᒃᓱᕈᕐᓇᖅᑐᒥ ᐊᐅᓚᓂᖓᓂᒃ ᐊᒻᒪᓗ ᐃᓚᒋᔭᐅᔪᖁᑎᕗᑦ ᖁᔭᒋᓪᓗᒋᑦ − ᓴᑐᕐᕖᑦ ᐃᓄᐃᑦ ᐊᕐᓇᐃᑦ 
ᑲᑐᔾᔨᖃᑎᒌᖏᑦ, ᐋᑐᕚᒥ ᐃᓄᐃᑦ ᐸᐃᕆᕕᖓ (ᒫᓐᓇ ᑕᐃᔭᐅᓕᖅᑐᖅ ᐃᓅᖃᑎᒌᑦ ᐃᓄᐃᑦ ᓱᕈᓯᖏᓐᓄᑦ, ᒪᒃᑯᒃᑐᓄᑦ ᐊᒻᒪᓗ ᐃᓚᒌᓄᑦ), 
ᐊᓈᓇᐅᖃᑎᒌᑦ ᑎᒥᖏᑦ ᐊᕕᑦᑐᖅᓯᒪᔪᑦ ᐃᓄᐃᑦ ᐊᕐᓇᐃᑦ ᑲᑐᔾᔨᖃᑎᒌᖏᑦ, ᐊᒻᒪᓗ ᒫᓂᑑᕙᒥ ᐃᓄᐃᑦ ᑲᑐᔾᔨᖃᑎᒌᖏᑦ.

ᑭᖑᓪᓕᖅᐹᒥ ᐅᓂᒃᑳᖓ ᐊᒻᒪᓗ 231 ᖃᓄᐃᓕᐅᖁᔭᐅᓯᒪᔪᑦ ᑲᓇᑕᒥ ᑭᒡᓕᓯᓂᐊᖅᑕᐅᓯᒪᔪᑦ ᑲᒪᒋᔭᐅᖁᓪᓗᒋᑦ ᓇᓂᔭᐅᔪᓐᓇᖅᐳᑦ 
miwg-ffada.ca/final-report/ ; ᐃᓄᖕᓅᖓᔪᑦ ᑲᒪᒋᔭᐅᔭᕆᐊᖃᖁᔭᐅᔪᑦ ᑎᑎᖅᓯᒪᓪᓗᑎᑦ 16.1 – 16.46. ᑖᓐᓇ ᐃᑭᐊᖅᑭᕕᒃ 
ᐃᓄᒃᑎᑑᖓᔪᖃᕐᒥᔪᖅ ᓇᐃᓈᖅᓯᒪᔪᓂᒃ ᐅᓂᒃᑳᖓᓂᒃ. ᑕᖅᑭᐅᓂᐊᖅᑐᓂᒃ, ᐸᐅᒃᑑᑏᑦ, ᐊᒻᒪᓗᑦᑕᐅᖅ ᐱᓕᕆᖃᑎᒋᔭᕗᑦ, 
ᕿᒥᕐᕈᑦᑎᐊᓛᕋᑦᑕ ᑭᖑᓪᓕᖅᐹᒥ ᐅᓂᒃᑳᓕᐊᕆᔭᐅᓯᒪᔪᒥᒃ. ᐃᖅᑲᓇᐃᔮᕆᓪᓗᒍ ᐊᑐᓕᖅᑎᑕᐅᔾᑎᖏᓐᓂᒃ ᖃᓄᐃᓕᐅᕆᐊᖃᖁᔭᐅᓯᒪᔪᓂᒃ, 
ᖃᐅᔨᓴᖅᐸᓪᓕᐊᕗᒍᑦ ᐸᓖᓯᒃᑯᑦ ᖃᓄᐃᓕᐅᕆᐊᓲᖑᓂᖏᓐᓂᒃ ᐋᓐᓂᑎᖅᑕᐅᖃᑦᑕᑎᓪᓗᒋᑦ ᐃᓄᐃᑦ ᐊᕐᓇᐃᑦ. ᑮᓇᐅᔭᖅᑖᖅᑎᑕᐅᓯᒪᕗᒍᑦ 
ᐃᓚᒋᔭᐅᓪᓗᓂ ᑲᓇᑕᒥ ᑭᒡᓕᓯᓂᐊᖅᑏᑦ ᐊᓯᐅᓯᒪᔪᑦ ᐊᒻᒪᓗ ᐃᓄᐊᖅᑕᐅᓯᒪᔪᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ 
ᐃᖅᑲᐅᒪᒋᓪᓗᒋᑦ ᑮᓇᐅᔭᖃᕐᕕᖓᓂᒃ ᐃᖅᑲᐅᒪᓪᓗᒋᑦ ᐃᓅᓯᕆᕙᓚᐅᖅᑕᖏᑦ ᖃᓄᐃᑦᑑᓂᕆᕙᓚᐅᖅᑕᖏᓪᓗ ᐊᓯᐅᓯᒪᔪᑦ ᐊᒻᒪᓗ 
ᐃᓄᐊᖅᑕᐅᓯᒪᔪᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ.

ᑲᓇᑕᒥ, ᐊᑭᖃᙱᑦᑐᖅ ᐅᖄᓚᐅᑎ ᐃᑲᔪᖅᑐᐃᔩᑦ ᐊᑐᐃᓐᓇᐅᕗᑦ ᐃᑲᔪᖅᑐᐃᒍᓐᓇᖅᑐᑎᑦ ᑭᓇᑐᐃᓐᓇᕐᒥᒃ ᐃᑲᔪᖅᑕᐅᔭᕆᐊᓕᒻᒥᒃ. ᑖᓐᓇ 
ᐅᖄᓚᐅᑎᐅᔪᖅ ᐊᑭᖃᙱᓚᖅ ᐅᖄᓚᕕᒋᓗᒍ 24 ᐃᑲᕐᕋᓂᒃ ᐅᓪᓗᑕᒫᑦ ᒪᑐᐃᖓᓲᖅ, 7 ᐅᓪᓗᐃᑦ ᐱᓇᓱᐊᕈᓯᕐᓂ ᒪᑐᐃᖓᓲᖑᓪᓗᓂ.

ᑕᑯᓂᐊᕐᓗᒍ mmiwg-ffada.ca ᐅᖃᓕᒫᖁᓪᓗᑎᑦ ᑲᓇᑕᒥ ᑭᒡᓕᓯᓂᐊᖅᑎᖏᑕ ᑭᖑᓪᓕᖅᐹᒥ ᐅᓂᒃᑳᖓᓂᒃ ᐊᒻᒪᓗ ᐃᓚᓕᐅᑎᓯᒪᔪᑦ 
ᑎᑎᖅᑲᖏᑦ


